
   Этем çылăхпала-мĕн çуралать.

«Çветтуй», — тесе калаççĕ, ан ĕненĕр.

Мехел çитсен шурри те хуралать.

Ĕмĕр иртет-и? Ирттĕр, ан хĕрхенĕр.

 

Шуралать çӳç пĕрчи. Пиртен ыйтмасть.

Пĕр йăнăш хыççăн тепĕрне тăватпăр.

Кам чĕрĕ мар, паллах, вăл йăнăшмасть.

Вĕсем çинчен начар та калаçмастпăр.

 

Эпĕ те, эсĕ те, тепĕри…

Тен, çылăхлă çут тĕнчене килнишĕн.

Йĕрет çурта, Тур амăш кĕтесри,

Тасалăхпа ыркăмăллăх вилнишĕн.

 

Çав усала çĕнтерĕ каçару,

Ыйтма пĕлсен мăнкăмăллăх тĕп пулĕ.

Таса çăлкуç пек ырă пуçару,

Чĕресене кĕрсе вырнаçса юлĕ.

 

Этем çылăхпала-мĕн çуралать…

Пĕлсе тăрсах вăл йăнăшать те пулĕ.

Хăй чунĕнче Чиркӳ вăл купалать…

Сисмесĕрех ун татăлать кун-çулĕ.

  